Twilight

Vandag was ek by Twilight. Twilight het weer deel geword van donker Afrika.

Op die walle van die Limpopo het dit weer stil geword. Die boer se gewerskaf het opgehou en die voëls gesels weer soos in die jare toet.

Toe ek om die verlate  plaashuisie loop, toe skiet my gemoed vol, want ‘n huis sonder mense , is soos ‘n man sonder ‘n hart. Die medisyneman het sy hart kom uithaal.

Die sitkamer wat vrolike geselskap gehoor het is nou leeg. Die draadtafeltjie onder die boom, waar seker baie tee gedrink is, staan te midde van die lang gras.

En die rivier vloei rustig verder. En die tyd stap aan. En die medisyneman haal meer en meer harte uit

Twilight-lewe

By Twilight het dit donker geword. Soos die lig eens daar aangesteek is, so het dit weer uitgegaan.

Die plaashuis kyk uit oor die Limpopo, soos die dag toe dit gebou is. Met watter verwagting moes dit nie gebou gewees het nie! Ons eie huis op ons eie plaas! So ‘n mooi lewe op so ‘n mooi land!

Vandag staar die vensters jou leeg en lewensloos aan, soos ‘n mens sonder ‘n siel. Jy kyk by die venster in. Die sementvloere is glad en effens stowwrig en die plafon is denne. Hier en daar is ‘n vergete gordyn, en die eensaamheid skreeu dit uit!Dan weet jy hoe lyk ‘n mens wat Christus nie ontmoet het nie, in wie die Koning van die heelal nie woon nie. In die huis sien mens die dodelike eensaamheid van die verlore mensesiel. Mens  sien die leegheid van ‘n mensegees wat God nie ontmoet het nie. Jy sien die desperate doelloosheid van so ‘n lewe, soos die van ‘n huis sonder inwoners. Die huis  het gelewe – nou sterwe hy. Hoe met jou?

